Պատմություն 
9-րդ շաբաթ
4-րդ հարթակ

Նախորդ դասին սովորեցինք պատմությունից մի քանի հետաքրքիր դրվագների մասին
· Ձիրավի ճակատամարտ
· Ե՞րբ է եղել Ձիրավի ճակատամարտը։
· Ո՞վ էր հայկական բանակի հրամանատարը կռվի ժամանակ։ 
· Ի՞նչու էին պարսիկները փղեր բերել։ 
· Ո՞վ էր Հմայակ Մամիկոնյանը։ Ի՞նչ գիտենք նրա մասին։
· Պատմի՛ր, ինչպե՞ս հայերը փորձեցին հաղթել պարսիկներին։

· Արշակ Բ և Շապուհ
· Ո՞վ էր Շապուհը։ Ի՞նչ էր ցանկանում անել Շապուհը։
· Ո՞վ էր Արշակ Բ-ն։ Ո՞ր արքայատոհմից էր Արշակ Բ-ն։
· Կարողացա՞վ հայոց արքա Արշակը հաղթել Շապուհին։
· Ի՞նչ խարդախության դիմեց Շապուհը։
· Ինչպե՞ս փորձեց Շապուհը Արշակի հավատարմությունը։
· Ինչպե՞ս էր Արշակը խոսում Արշակը ,երբ քայլում էին պարսկական հող ու ջրի վրայով։
· Ինչպե՞ս էր Արշակը խոսում հայոց հող ու ջրի վրայով քայլելիս։
· Քո կարծիքով ինչո՞ւ էր Արշակը այդպես փոփոխում իր մտադրությունը։
· Ի՞նչն էր ուժ և համարձակություն տալիս տալիս Արշակին։
· Եթե դու լինեիր Արշակի փոխարեն,ինչպե՞ս կվարվեիր։

· Քրիստոնեության ընդունումը՝ որպես պետական կրոն
· Ե՞րբ Հայաստանը դարձավ քրիստոնյա երկիր:
· Ո՞ր թագավորի ժամանակ Հայաստանը դարձավ քրիստոնյա երկիր:
· Ո՞վ էր Հայաստանի առաջին կաթողիկոսը:
· Բացատրիր կաթողիկոս բառի իմաստը: Ո՞վ է կաթողիկոսը եկեղեցու համար:
· Ո՞րն էր Հայաստանի մայրաքաղաքն այդ ժամանակ:
· Ինչպե՞ս էր կոչվում կաթողիկոսի նստավայրը:
· Ինչպե՞ս որոշվեց կաթողիկոսի նստավայրի կառուցման վայրը:
· Գրիգոր Լուսավորիչն ինչքա՞ն ժամանակ կառավարեց հայ եկեղեցին:

· Մայր աթոռ Սուրբ Էջմիածին
· Որտե՞ղ է գտվում Մայր Աթոռ Սուրբ Էջմիածինը:
· Ե՞րբ Հայաստանը դարձավ քրիստոնյա երկիր:
· Ո՞վ է Հայաստանի առաջին կաթողիկոսը:
· Ի՞նչ է նշանակում կաթողիկոս:
· Որտե՞ղ է Գրիգոր Լուսավորիչը որոշում կառուցել մայր եկեղեցին:
· Պատմիր ինչպես է եկեղեցու կառուցման վայրը որոշվում:
· Ինչպե՞ս են կոչում եկեղեցին և ինչու:
· Ե՞րբ և ո՞ւմ կողմից է վերակառուցվել եկեղեցին:


Ազատագրական ճակատամարտերը 5-րդ դարում

Պարսկաստանը վերացրեց Արշակունիների հայոց թագավորությունը։ Հայաստանը դարձավ Պարսկաստանի մարզերից մեկը, որտեղ նշանակվեց պարսիկ կառավարիչ՝ մարզպան։ Շապուհին հաջորդած Հազկերտ թագավորը 449թ հրովարտակ ուղարկեց Հայաստան, ինչպես նաև Վրաստան ու Աղվանք, որոնք ևս քրիստոնյա երկրներ էին, պահանջելով  հրաժարվել քրիստոնեությունից և ընդունել իրենց զրադաշտական (կրակապաշտական) կրոնը։ Արտաշատում հայ նախարարները ժողով հրավիրվեց և որոշեցին մերժել այդ պահանջը։  Զայրացած Հազկերտը Տիզբոն (Պարսկաստանի մայրաքաղաք) կանչեց հայ նախարարներին։ Սպարապետ Վարդան Մամիկոնյանը, մարզպան Վասակ Սյունին և մի քանի այլ նշանավոր նախարարներ գնացին Տիզբոն։ Հազկերտը բռնի կրոնափոխ արեց հայ նախարարներին և 800 մոգերի հետ ուղարկեց Հայաստան, որպեսզի մեկ տարվա ընթացքում կրոնափոխ անեն հայ ժողովրդին, քանդեն եկեղեցիները և ատրուշաններ (կրակարաններ) կառուցեն։ 
Հայ նախարարները առերես ընդունեցին զրադաշտությունը (այլապես նրանց կսպանեին) և գաղտնի որոշեցին վերադառնալ Հայաստան ու  պատրաստվել պատերազմի՝ պարսիկների դեմ։ Հենց սահմանի մոտ ժողովուրդը Ղևոնդ երեցի գլխավորությամբ  հարձակվեց մոգերի վրա և կոտորեց նրանց։ Ոտքի կանգնեց ողջ ժողովուրդը։ Ապստամբության ղեկավար ընտրեցին սպարապետ Վարդան Մամիկոնյանին։ Պարզ էր, որ պատերազմն անխուսափելի է, և հայերը, վրացիներն ու Աղվանքը միմյանց օգնելու դաշինք կնքեցին։  
451 թվականի գարնանը պարսկական մոտ 200 հազարանոց բանակը մտնում է Հայաստան  և դիրքեր է գրավում Ավարայրի դաշտում Տղմուտ գետի ափին։ Տղմուտ գետի մյուս ափին դիրքեր է գրավում հայկական 66 հազարանոց բանակը՝ Վարդան Մամիկոնյանի հրամանատարությամբ։ Վասակ Սյունին և մի քանի այլ նախարարներ դավաճանել էին ու անցել պարսիկների կողմը։ Ճակատամարտից առաջ Վարդան Մամիկոնյանը կոչով դիմեց իր զինվորներին, ոգևորելով նրանց չվախենալ թշնամու բազմությունից, կռվել քաջությամբ ու արիությամբ և ոչնչացնել նրանց անխնա։ 
451թ մայիսի 26-ի վաղ առավոտյան, անցնելով Տղմուտ գետը, հայկական բանակը հարձակվեց թշնամու վրա։ Սկսվեց անզիջում մարտը։ Դա համաժողովրդական ճակատամարտ էր։ Կենաց ու մահու կռվի էր ելել ողջ ժողովուրդը՝ հոգևորականները, շինականները, անգամ նախարարների կանայք և աղջիկները։ Զինվորների հետ կողք-կողքի կռվում էին Վարդան Մամիկանյանը և նախարարները։ «Չգիտակցված մահը՝ մահ է, գիտակցված մահը՝ անմահություն» - այս էր նշանաբանը։ Պարսիկները մարտի մեջ նետեցին  հարբեցրած փղերին։ Վարդան Մամիկոնյանը հերոսաբար զոհվեց մարտի դաշտում։ Հայերը մեծ    կորուստներ տվեցին։ 
«Ո՛չ թե մեկ կողմը հաղթեց և մյուսը պարտվեց, այլ քաջերը քաջերի դեմ դուրս գալով, երկու կողմն էլ պարտություն կրեցին»,- գրում է ճակատամարտի ականատես պատմիչ Եղիշեն։ Ավարայրի ճակատամարտը ունեցավ վճռորոշ նշանակություն հայերի համար։ Հազկերտը դաժանորեն պատժում է ճակատամարտին մասնակցած նախարարներից շատերին, ինչպես նաև Վասակ Սյունուն, սակայն հրաժարվեց հայերի հավատափոխման իր ծրագրերից և մեղմացրեց ճնշումը հայերի նկատմամբ։

Հարցեր և առաջադրանքներ
· Ե՞րբ Պարսկաստանը վերացրեց Արշակունիների արքայատոհմը։
· Ի՞նչ հրովարտակ ուղարկեց Հազկերտը Հայաստան։
· Հարևան քրիստոնյա ո՞ր երկրները նույնպես Հազկերտից հրովարտակ ստացան։
· Ընդունեցի՞ն հայ նախարարները Հազկերտի պահանջը հայերի հավատափոխվելու մասին։
· Ո՞վ էր հայկական զորքերի սպարապետը։
· Ինչու՞ Հազկերտը հայ նախարարներին կանչեց Տիզբոն։
· Արդյո՞ք հայ նախարարները իրականում հավատափոխ եղան։
· Ինչպե՞ս ժողովուրդը դիմավորեց պարսիկ մոգերին։
· Ո՞ւմ ընտրեցին ապստամբության ղեկավար։
· Ո՞ր երկրները միմյանց օգնելու դաշինք կնքեցին հայերի հետ ընդդեմ պարսիկների։
· Ե՞րբ պարսկական բանակը մտավ Հայաստան։
· Ինչքա՞ն էր պարսկական զորքը։ Որտե՞ղ դիրքեր գրավեցին պարսիկները։
· Ինչքա՞ն էր հայկական զորքը։ Որտե՞ղ դիրքեր գրավեցին հայերը։ 
· Ճակատամարտից առաջ ի՞նչ կոչով դիմեց բանակին Վարդան Մամիկոնյանը։
· Ե՞րբ սկսվեց Ավարայրի ճակատամարտը։
· Ո՞վ դավաճանեց և անցավ պարսիկների կողմը։
· Ինչպե՞ս էին կռվում հայերը։
· Ի՞նչ է նշանակում կենաց ու մահու ճակատամարտ։
· Արդյո՞ք միայն զինվորներն էին մարտնչում։
· Ո՞րն էր հայերի նշանաբանը,ինչպե՞ս ես դու դա հասկանում, բացատրիր քո բառերով։
· Որտե՞ղ էին նախարարները ճակատամարտի  ժամանակ։
· Որտե՞ղ էր Վարդան Մամիկոնյանը ճակատամարտի ժամանակ։
· Ինչպե՞ս է նկարագրում ճակատամարտը պատմիչ Եղիշեն։
· Ինչո՞վ ավարտվեց ճակատամարտը։
· Հայերը դադարեցրի՞ն պայքարը ճակատամարտից հետո։
· Ի՞նչ փոխվեց հայերի կյանքում ճակատամարտից հետո։
                    
Վահանանց պատերազմը
30 տարի անց պարսիկները նորից ուժեղացրին ճնշումները և կրկին ուզում էին իրականացնել հայերի հավատափոխման իրենց ծրագիրը։ 481թ պարսից Պերոզ արքան զորաբանակ է ուղարկում Հայաստան և Վրաստան։ Երկրի կառավարիչ է նշանակվում նախարար Սահակ Բագրատունին, իսկ սպարապետն էր Վահան Մամիկոնյանը, որը Վարդան Մամիկոնյանի եղբոր որդին էր։ Երկրից դուրս են շպրտում պարսիկ պաշտոնյաներին։ 
Պարսիկ մարզպանը, նոր զոքեվ շարժվում է դեպի Դվին։ Վահան Մամիկոնյանը փոքրաթիվ ուժերով նրանց հանդիպում է Մասիսի ստորոտում գտնվող Ակոռի գյուղի մոտ և կարողանում է ջախջախել 7 հազարանոց պարսկական բանակը։ 
Հաջորդ տարի 482թ, պարսկական բանակը մեծ ուժերով գալիս է Հայաստան։ Ներսեհապատ գյուղի մոտ Վահան Մամիկոնյանը վրացական օգնական ուժերի հետ ջարդում է պարսիկներին և փախուստի մատնում։ 
Պարսիկները մի մեծ բանակ են ուղարկում Վրաստան։ Հայկական բանակը Վահան Մամիկոնյանի և Սահակ Բագրատունու գլխավորությամբ օգնության են գնում վրացիներին։ Ճակատամարտը տեղի է ունենում 482 թ Ճարմանայի դաշտում Կուր գետի մոտ։ Սակայն այս ճակատամարտում ուժերն անհավասար էին և հայ-վրացական փոքրաթիվ բանակը պարտվում է, զոհվում է Սահակ Բագրատունին։ Պարսիկները սկսում են ավիրել Հայաստանը և պատժել հայերին։ Վահան Մամիկոնյանը մնացած իր հավատարիմ զինակիցներով գնում է լեռները և սկսում պարտիզանական պատերազմ պարսիկների դեմ։ 
Անդադար, հանկարծակի անակնկալ  հարձակումներով, նա թուլացնում և հյուծում էր պարսկական բանակը։ Պարսիկները ոչ մի կերպ չկարողացան բռնել նրան։ Վահան Մամիկոնյանին կոչեցին Գայլ Վահան՝  գայլի  նման ճարպիկ ու անխնա։ Միջին Ասիայից Պարսկաստանի վրա հարձակվեցին Պարսկաստանի թշնամիները, և պարսիկները, չկարողանալով կռվել երկու ճակատով, հաշտություն խնդրեցին հայերից։ Հաշտության պայմանագիրը կնքվեց 484թ Հայաստանի Հեր գավառի Նվարսակ գյուղում։ Պարսկաստանը հրաժարվում է հայերի հավատափոխության ծրագրից, հայ նախարարները վերականգնում են իրենց ժառանգական իրավունքները, Հայաստանի կառավարիչներ նշանակվում են միայն հայերին։ Վահան Մամիկոնյանը պարսիկների կողմից ճանաչվեց հայկական զորքերի սպարապետ,նրան տրվեց նաև տանուտերի պաշտոնը։ 
Այսպիսով` 5-րդ դարի հայ հերոսական ազատագրական պատերազմների շնորհիվ Հայաստանն ունեցավ ներքին ինքնուրույնություն և անկախություն։ Մեր սերուդները երբեք չեն մոռանում մեր նահատակներին և հերոսներին։ Չենք մոռանում և դավաճաններին։

Հարցեր և առաջադրանքներ
    
· Ե՞րբ պարսիկները նորից անցան հայերին հավատափոխելու իրենց ծրագրերին։
· Ո՞ւմ են նշանակում Հայաստանի կառավարիչ։
· Ո՞վ է դառնում հայկական զորքերի հրամանատար՝ սպարապետ։
· Ո՞վ էր Վահան Մամիկոնյանը։
· Ինչպե՞ս սկսվեց ապստամբությունը։
· Ե՞րբ և որտե՞ղ տեղի ունեցավ առաջին հաղթական ճակատամարտը։
· Ե՞րբ տեղի ունեցավ Ներսեհապատի ճակատամարտը։
· Հայե՞րը հաղթեցին այդ ճակատամարտում,թե՞ պարսիկները։
· Ո՞ւմ օգնության գնաց հայկական բանակը։
· Ինչո՞վ ավարտվեց Ճարմանայի ճակատամարտը և ինչո՞ւ։
· Ո՞վ զոհվեց Ճարմանայի ճակատամարտում։
· Ի՞նչ նոր ռազմական հնարքներով Վահան Մամիկոնյանը շարունակեց պայքարը պարսիկների դեմ։
· Կարողացա՞ն պարսիկները  բռնել Վահան Մամիկոնյանին։
· Ի՞նչ էր Վահան Մամիկոնյանի մականունը և ինչո՞ւ։
· Ինչո՞վ ավարտվեց Գայլ Վահանի գլխավորած ազատագրական պատերազմը։
· Ե՞րբ և որտե՞ղ կնքվեց հաշտության պայմանագիրը։
· Նվարսակի պայմանագիրը արդարացրե՞ց հայերի սպասումները։
· Ի՞նչ նշանակություն ունեցան  5-րդ դարի ազատագրական պատերազմները Հայաստանի համար։
· Արդյո՞ք մեր ժողովուրդը մոռանում է հայրենիքի ազատագրության և հավատքի համար նահատակված անցյալի իր հերոսներին։

